
帝王世纪第四 殷商
殷出自帝嚳，子姓也。主癸之妃曰扶都，見白氣貫月，意感以乙日生湯，故名履。字天乙，是謂成湯帝。豐下銳上，晰而有髯，倨身而揚聲；長九尺，臂四肘，有聖德。諸候不義者，湯從而征之。將伐桀，先滅韋顧昆吾，遂戰於鳴條之野。桀奔於南巢之山，湯乃即天子之位。以水承金，始居毫。為天子十三年，壽百歲而崩，湯娶有莘氏女為正妃，生太子丁、外丙、仲壬。太子早卒，外丙代立。皇甫謐云：商之享國也三十一王。是見居位者實三十王，而言三十一者，兼數太子丁也。自湯得位至紂，凡六百二十九年。成湯一，外丙二，仲壬三，太甲四，沃丁五，太庚六，小甲七，雍巳八，太戊九，仲丁十，外壬十一，河 甲十二，祖乙十三，祖辛十四，沃甲十五，祖丁十六，南庚十七，陽甲十八，盤庚十九，小辛二十，小乙二十一，武丁二十二，祖庚二十三，祖甲二十四，廩辛二十五，庚丁二十六，五乙二十七，太丁二十八，帝乙二十九，紂三十。《商書》曰：成湯既沒，太甲元年。孔安國注云：太甲太丁子，湯孫也。太丁未立而卒，及湯沒而太甲立，稱元年，謚法。殘義損善曰紂，敗於牧野，懸首白旗。從黃帝至紂三十六世。紂二年納妲己，二十年囚文王，三十年武王觀兵於孟津。

